
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪৮২
সুপ্রভাত





তোমার খড়্গ আঁধার-মহিষে

দুখানা করিল কাটিয়া।

ব্যথায় ভুবন ভরিছে—

ঝর ঝর করি রক্ত-আলোক

গগনে গগনে ঝরিছে।

কেহ-বা জাগিয়া উঠিছে কাঁপিয়া,

কেহ-বা স্বপনে ডরিছে।



তোমার শ্মশানকিঙ্করদল

দীর্ঘ নিশায় ভুখারি

শুষ্ক অধর লেহিয়া লেহিয়া

উঠিছে ফুকারি ফুকারি

অতিথি তারা যে আমাদের ঘরে

করিছে নৃত্য প্রাঙ্গণ-’পরে,

খোলো খোলো দ্বার ওগো গৃহস্থ,

থেকো না থেকো না লুকায়ে—

যার যাহা আছে আনো বহি আনো,

সব দিতে হবে চুকায়ে।

ঘুমায়ো না আর কেহ রে।

হৃদয়পিণ্ড ছিন্ন করিয়া

ভাণ্ড ভরিয়া দেহো রে।

ওরে দীনপ্রাণ, কী মোহের লাগি

রেখেছিস মিছে স্নেহ রে।



উদয়ের পথে শুনি কার বাণী,

‘ভয় নাই, ওরে ভয় নাই।

নিঃশেষে প্রাণ যে করিবে দান

ক্ষয় নাই তার ক্ষয় নাই।’

